
Annotatsiya:  Mazkur  maqolada  sanoat  klasterlarini  shakllanishi  va  rivojlanishning  ilmiy-uslubiy  asoslari  o‘rganilgan. 
Klasterlarni shakllantirish bo‘yicha O‘zbekistonda amalga oshirilayotgan islohotlar tizimli tahlil qilingan. Xalqaro tajribalar 
va  mamlakatda  amalga  oshirilayotgan  klasterlashtirish  siyosatidan  kelib  chiqqan  holda,  to‘qimachilik  klasterlarini 
shakllantirish mexanizmi taklif etilgan.

Kalit so‘zlar: klaster, sanoat klasterlari, to‘qimachilik, tikuv-trikotaj, innovatsiya, aglomeratsiya, sinergiya, integratsiya. 
Аннотация: В данной статье исследованы научно-методические основы формирования и развития промышленных 
кластеров.  Системно  проанализированы  реализуемые  в  Узбекистане  реформы  по формированию  кластеров. 
Предложен механизм формирования текстильных кластеров на основе международного опыта и реализуемой в 
стране кластерной политики.

Ключевые  слова:  кластер,  промышленные  кластеры,  текстильная  промышленность,  швейно-трикотажное 
производство, инновации, агломерация, синергия, интеграция. 
Abstract:  In  this  article,  the  scientific  and methodological  foundations of  the  formation and development  of  industrial 
clusters  are  studied. The  reforms  implemented  in Uzbekistan  on  the  formation  of  clusters  have  been  systematically 
analyzed. Based on the international experiences and the clustering policy implemented in the country, a mechanism for 
the formation of textile clusters is proposed.

Key words: cluster, industrial clusters, textile, sewing-knitting, innovation, agglomeration, synergy, integration. 

O‘zbekiston iqtisodiyotini innovatsion rivojlantirishning asosiy omili sanoat klasterlarini yaratish hisoblanadi. 
Ushbu omildan samarali foydalanish mamlakatda klaster tizimining barqaror rivojlanishini ta’minlash zaruriyatini 
yuzaga  chiqaradi.  Islohotlar  jadallashib,  jahon  iqtisodiyotining  globallashuvi  kuchayib  borayotgan  sharoitda 
mamlakatda qisqa muddatda klaster tizimini rivojlantirishning innovatsion yo‘lga jadal o‘tishni amalga oshirishi, 
iqtisodiyotning ushbu strategik ahamiyatga ega tarmog‘ini zamon talablariga javob beradigan darajaga yetkazishi 
lozim. Aks holda klaster tizimi rivojlanishdan ortda qoladi va raqobatbardosh bo‘la olmaydi. [1]

O‘zbekiston Respublikasining innovatsion iqtisodiy rivojlanish sharoitida sanoatni rivojlantirishning klaster 
strategiyasini tashkil etish butun davlat mintaqaviy siyosatining eng muhim strategik yo‘nalishi hisoblanadi. 

Sifatli  tashkil  etilgan  klaster  siyosati  sanoat  tarmoqlarining  raqobatbardosh  ustunliklarini  oshirish,  qulay 
investitsion  iqlim  yaratish  va  hududiy  rivojlanishning  asosiy  yo‘nalishi  hisoblanadi.  O‘zbekistonda  klaster 
siyosatining sifatli amalga oshirilishi uchun yuqori ishlab chiqarish kuchlari va o‘ziga xos qulay muhit bo‘lishi talab 
etiladi. Har bir sanoat tarmog‘ining o‘ziga xos xususiyatlari, ishlab chiqarish va axborot resurslarining mavjudligi, 
muvozanatli logistika zanjirlari klasterlarni rivojlanishining asosiy omillari hisoblanadi. Klaster siyosatining o‘ziga 
xos xususiyatlaridan biri shundaki, u tovar va xizmatlar eksportiga qaratilgan va yuqori raqobatbardoshlikka ega 
bo‘lgan korxonalarga asoslangan. 

“Europe Innova” kompaniyasining mutaxassislari klaster siyosatini davlat siyosatining belgilangan chora-
tadbirlari  to‘plami  sifatida  belgilaydilar,  ular  hozirgi  to‘plamlarni  birlashtirishga  yoki  yangi  klasterlar  tuzishga 
ko‘maklashishga qaratilgan. [2]

O‘zbekistonda  klasterlar  bilan  bog‘liq  ilmiy  izlanishlar  boshlanishi  2000-yillardan  keyingi  tadqiqotlarda 
o‘rganilgan.  O‘zbekiston  Respublikasi  Prezidenti  Shavkat  Mirziyoyev  tashabbusi  bilan  qabul  qilingan 

2017–2021-yillarda O‘zbekiston Respublikasini rivojlantirishning beshta ustuvor yo‘nalishi bo‘yicha Harakatlar 
strategiyasida  demokratik  islohotlarni  chuqurlashtirish  va  diversifikatsiya  qilish  yetakchi  asosida  tarmoqlarni 
mamlakat modernizatsiya iqtisodiyotining raqobatbardoshligini oshirish borasida barcha sohalarda keng ko‘lamli 
islohotlar olib borish bilan boshlandi. Mazkur  jarayonlar bilan bog‘liq  texnopolis,  texnopark, klaster kabi qator 
tushunchalar [3] iqtisodiyotda keng qo‘llanila boshlandi. 

2017-yildan  keyingi  davrlarda  O‘zbekistonda  sanoat  klasterlarini  yaratishga  jiddiy  e’tibor  qaratildi. 
O‘zbekiston Respublikasi Prezidentining ilk qarori to‘qimachilik sanoatida klaster tizimini yaratishga qaratilgan. 
O‘zbekiston  Respublikasi  Prezidentining  2017-yil  19-maydagi  “Buxoro  viloyatida  zamonaviy  paxtachilik-
to‘qimachilik  klasterini  tashkil  etish  chora-tadbirlari  to‘g‘risida”  PQ–2978-sonli  qarori[4]  qabul  qilingan.  Ushbu 
qaror bilan Buxoro viloyatida “VST cluster” MChJ QK o‘z faoliyatini boshlagan. 

O‘zbekiston Respublikasi Prezidentining 15. 09. 2017-yildagi  “Sirdaryo viloyatida zamonaviy paxtachilik-
to‘qimachilik  klasterini  barpo etish  chora-tadbirlari  to‘g‘risida”gi PQ–3279-son qarori  bilan Sirdaryo  viloyatida 
“Bek cluster” MChJ QK tarkibiga:

1)  Paxta va boshqa qishloq xo‘jaligi ekinlarini yetishtiruvchi qishloq xo‘jaligi tashkiloti;
2)  Paxtani qayta ishlash tashkiloti;
3)  Yog‘-moy mahsulotini ishlab chiqarish tashkiloti;
4)  To‘qimachilik buyumlari ishlab chiqarish tashkiloti;
5)  Sut, go‘sht va tuxum yetishtirish va qayta ishlash tashkiloti (chorvachilik va parrandachilik kompleksi);
6)  Sabzavot va ko‘katlar yetishtirish tashkiloti (zamonaviy issiqxona kompleksi);
7)  Qishloq  xo‘jaligi mahsulotini  saqlash  va  qayta  ishlash  tashkilotlari  kiritilgan.  Klaster  tarkibida  faoliyat 

yurituvchi korxonalar uchun bir qator imtiyozlar joriy etilgan.  [5] 
O‘zbekiston Respublikasi Prezidentining 2017-yil 14-dekabrda qabul qilingan “To‘qimachilik va tikuv-trikotaj 

sanoatini jadal rivojlantirish chora-tadbirlari to‘g‘risida” PF–5285-son Farmoni ijrosini ta’minlash bo‘yicha Vazirlar 
Mahkamasi klasterlarni shakllantirish va rivojlantirishga qaratilgan muhim qarori qabul qilindi. Ushbu qaror bilan 
paxta-to‘qimachilik klasterlarini o‘rta muddatli istiqbolda rivojlantirish konsepsiyasi loyihasini ishlab chiqish taklifi 
ma’qullandi. Qarorda e’tirof etilgan asosiy masala respublika hududidagi paxta tozalash korxonalari va paxta 
tayyorlash punktlarini klasterlar tarkibiga qo‘shish, biriktirib berish va bir qator imtiyozli shartlar asosida sotish 
bo‘yicha maxsus komissiya tarkibi shakllantirilgan. 

O‘zbekiston Respublikasi Vazirlar Mahkamasining 2018-yil 01-dekabrdagi 974-son qarori bilan Toshkent 
viloyatining Quyi Chirchiq  tumanida xorijiy  investitsiyalar  ishtirokida mas’uliyati cheklangan  jamiyat shaklidagi 
“Tashkent Sotton Textile cluster” korxonasini ya’ni “TST cluster” MChJ tashkil etildi. 

Mamlakatda  klaster  tashabbuslari  soni  2018-yildan  keyingi  davrlarda  kengayib  borib,  sanoatning  turli 
tarmoqlarini va borcha viloyatlar o‘zining klaster tashabbuslarini ilgari surdi. Jumladan, O‘zbekiston Respublikasi 
Vazirlar Mahkamasining 2018-yil 21-sentyabrdagi 752-son qarori bilan Andijon viloyatida meva-sabzavotchilik 
sohasiga klaster tizimini joriy qilish amaliyoti boshlagan. 

O‘zbekiston  Respublikasi  Vazirlar  Mahkamasining  2019-yil  2-yanvardagi  2-son  qarori  bilan  Respublika 
hududlarida  paxta-to‘qimachilik  ishlab  chiqarishi  va  klasterlariga  berilgan-maydonlarda  urug‘lik  paxta  xom 
ashyosi  yetishtirishni  moliyalashtirish  tartibi  to‘g‘risidagi  Nizom  tasdiqlangan.  Ushbu  Nizomda  respublika 
hududlarida  paxta-to‘qimachilik  ishlab  chiqarishi  va  klasterlariga  berilgan-maydonlarda  urug‘lik  paxta  xom 
ashyosi yetishtirishni moliyalashtirish, zamonaviy agrotexnologiyalarni  joriy etish, hosildorlik va urug‘lik paxta 
xom ashyosi sifatini oshirish, qishloq xo‘jaligi xodimlarini rag‘batlantirish uchun qo‘shimcha moliyaviy resurslar 
ajratish masalalari belgilab berilgan. O‘zbekiston Respublikasi Vazirlar Mahkamasining 2019-yil 18-iyuldagi 512-
son qarorida esa zamonaviy urug‘chilik klasterlarini tashkil etishga qaratilgan. 

Keyinchalik  klasterlash  amaliyoti  iqtisodiyotning  deyarli  barcha  tarmoqlarida  joriy  etila  boshlangan. 
Jumladan, agrosanoat  klasterini  tashkil  etish,  [6]  go‘sht-sut mahsulotlari  yetishtirish yo‘nalishidagi agrosanoat 
klasterini tashkil etish, [7] g‘allachilik klasterining faoliyatini tashkil etish, [8] farmatsevtika klasterini tashkil etish,[9] 
kartoshkachilik klasterini tashkil etish, [10] tibbiyot klasterini tashkil etish, [11] qishloq xo‘jaligi mashinasozlik klasterini 
tashkil qilish, [12] kimyoviy ilmiy-ishlab chiqarish va ta’lim klasterini tashkil etish, [13] uzumchilikda rivojlantirishda 
klaster tizimini joriy etish va h. k. [14].

Umuman olganda, 2017–2021-yillar davomida aynan klasterlar faoliyatini tashkil etish va uning infratuzilmasini 
yaratish, moddiy texnik bazasini kuchaytirishi, imtiyozlar taqdim etishga qaratilgan jami 50 dan ortiq O‘zbekiston 
Respublikasi Prezidenti va Vazirlar mahkamasining farmon va qarorlari qabul qilindi. Shularning 10 dan ortig‘i 
aynan paxta va to‘qimachilik klasterlari faoliyati bilan bog‘liq.

Klasterlarni shakllantirish o‘ziga xos ilmiy, uslubiy va nazariy asoslarga qurilishi lozim. Har qanday klaster 
tashabbuslari ham o‘zini oqlamaydi. Paxta-to‘qimachilik klasterlari shakllanganligiga ko‘p bo‘lmagan bo‘lsa-da 
o‘zining bir qator ijobiy natijalarini bergan. 

Paxta-to‘qimachilik klasterlari faoliyati samaradorligini yanada oshirish, paxta xom ashyosini chuqur qayta 
ishlash  quvvatlarini  ko‘paytirish,  ushbu  jarayonga  ilmiy  asoslangan  usullar  va  intensiv  texnologiyalarni  keng 
joriy etish, shuningdek, paxta-to‘qimachilik klasterlari  faoliyatida yuzaga kelayotgan muammolarni o‘z vaqtida 

qo‘yish maqsadida O‘zbekiston Respublikasi Vazirlar Mahkamasining 22.06.2020-yildagi 397-son qarori bilan 
“O‘zbekiston paxta-to‘qimachilik klasterlari” uyushmasi ashkil etilgan. 

Uyushma tuzilmasida tizimli muammolarni bartaraf etish, marketing innovatsiyalarini faol joriy etish bo‘yicha 
takliflar ishlab chiqish, shuningdek, zamonaviy tendensiyalarni hisobga olgan holda tarmoqni rivojlantirishning 
istiqbolli  va  ustuvor  yo‘nalishlarini  aniqlashni  ta’minlovchi  maslahat  organi  –  Paxta-to‘qimachilik  klasterlari 
kengashi ham tuziladi.

O‘zbekiston  Respublikasi  Prezidenti  Shavkat  Mirziyoyev  raisligida  2021-yil  27-oktyabr  kuni  qishloq 
xo‘jaligida klaster tizimini rivojlantirish masalalari bo‘yicha videoselektor yig‘ilishida klasterlash asosida olingan 
asosiy iqtisodiy natijalar bayon etilgan.

Jumladan,  qishloq  xo‘jaligida  ham  ulkan  rejalar  belgilangan.  Kelgusi  besh  yilda  hosildorlikni  kamida  
2 barobar ko‘tarish, xom ashyoni chuqur qayta ishlash, soha eksportini 7 milliard dollarga yetkazish, aholi bandligi 
va daromadlarini yanada oshirish maqsad qilingan.

Bunda klasterlar asosiy tayanch va yetakchi bo‘ladi. Bu tizim qisqa vaqtda katta o‘zgarishlarga zamin yaratdi. 
Masalan, paxtachilikda  tolani qayta  ishlash 2,5 barobarga oshib, 100  foizga yetkazildi. Shuningdek,  ip-kalava 
ishlab chiqarish 2 barobarga, tayyor mahsulot 3 barobarga ortdi, eksport yil yakuniga qadar 3 milliard dollarga 
etadi. Paxta xom ashyosidan tayyor mahsulotgacha bo‘lgan bosqichlarni qamrab olgan 2 milliard dollarlik 125 ta 
yangi korxona hamda 150 mingta doimiy ish o‘rni tashkil qilindi. Klasterlar tomonidan 5 mingdan ortiq yuqori unumli 
texnikalar olib kelindi, 126 ming gektar-maydonda suv tejash texnologiyalari joriy qilindi. Innovatsion yondashuv 
natijasida hosildorlik ham oshib bormoqda. Ko‘p klasterlar bu yil paxtadan 35–40 sentnergacha hosil olgan.

Umuman  olganda  respublikada  to‘qimachilik  klasterlarini  shakllantirishga  qaratilgan  yo‘nalishlar  va 
ushbu  faoliyatni boshqarishni  tashkil etishga yuqori ahamiyat qaratilmoqda. Shu nuqtayi nazarda klasterlarni 
shakllantirish bo‘yicha ustuvor yo‘nalishlarni belgilash va to‘qimachilik klasterlarini shakllantirish metodologiyasini 
takomillashtirish bo‘yicha 1-rasmda tavsiya etilgan yondashuv tavsiya etiladi.

Mazkur  model  respublikada  to‘qimachilik  klasterlarini  shakllantirishga  qaratilgan  yo‘nalishlar  va  ushbu 
faoliyatni  boshqarishni  tashkil  etishga  yuqori  ahamiyat  qaratilishi  lozimligini  aniqlash  imkonini  beradi.  Shu 
nuqtayi nazardan, klasterlarni shakllantirish bo‘yicha ustuvor yo‘nalishlarni belgilash va shakllantirishning mazkur 
metodologik yondashuv asosida amalga oshirilishi lozim.

1-rasm: To‘qimachilik klasterlarini shakllantirish mexanizmi1 

1  Muallif ishlanmasi

To‘qimachilik klasterlarini shakllantirish metodologiyasini takomillashtirishda avvalo klasterlarni shakllanish 
qonuniyatlarini o‘rganish talab etiladi. Mazkur yo‘nalishda xalqaro amaliyotda tan olingan va o‘z samarasi bergan 
yondashuvlarni  o‘rganish  va  klasterlar  faoliyatini  istiqbolda  kutiladigan  natijalar  tadqiq  etilishi  lozim. Mazkur 
tadqiqot  yo‘nalishi  O‘zbekistonda  to‘qimachilik  klasterlarini  shakllanish  jarayonlaridagi  to‘siqlarni  aniqlash  va 
ularni bosqichma bosqich hal etish borasida tadqiqotlar olib borishni talab etadi.

Keyingi yo‘nalish klasterlarni shakllanishiga asos bo‘luvchi omillarni tizimlashtirish talab etiladi. To‘qimachilik 
sanoatida klasterlarni shakllanishi va kuchli klasterlarga aylanishi bo‘yicha aniq ilmiy asoslangan yo‘nalishlarni 
belgilab olish muhim yo‘nalishlardan biridir.

Keyingi  asosiy  yo‘nalish  shakllanadigan  to‘qimachilik  klasterlarning  iqtisodiy  samaradorligini  aniqlashni 
nazarda  tutadi.  Olib  borilgan  tadqiqot  natijalaridan  ma’lum  bo‘ladiki,  to‘qimachilik  klasterlarining  iqtisodiy 
samaradorligi  nafaqat  tarmoq  uchun,  balki  barcha  sanoat  uchun  samara  keltirishi  nazarda  tutiladi.  Shunga 
ko‘ra, to‘qimachilik klasterlarining sinergiya samarasini aniqlashning o‘ziga xos bo‘lgan yo‘nalishlari va baholash 
usullarini ishlab chiqish asosiy yo‘nalish sifatida belgilanishi lozim. 

To‘qimachilik klasterlarini shakllantirish va ularning faoliyatini samarali boshqarishga yo‘naltirilgan faoliyat 
doirasida  to‘qimachilik  sanoatining  resurs  imkoniyatlari,  davlatning  qonunchilik  asoslari,  investitsion  faoliyati, 
innovatsiya va axborotlashtirish jarayonlari, inson kapitali va shakllanishga xizmat qiluvchi institutsional asoslar 
o‘rganilishi talab etiladi. 

